Nafarroako Parlamentuko Mahaiak, 2013ko otsailaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Nafarroako Parlamentuak aldekotasuna adierazten baitu Nafarroan egun ezarrita dagoen Babes Zibilerako sistemarekiko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Bildu-Nafarroa parlamentu-taldeak, Legebiltzarreko Erregelamenduko 196. artikuluan eta hurrengoetan xedatuaren babesean, ondoko mozioa aurkeztu du, Osoko Bilkuran eztabaidatu eta bozkatzeko.

Bai nazioartean bai foru erkidegoan indarrean dagoen legediaren arabera, babes zibila zerbitzu publiko bat da, ondokoetara bideratua: arrisku kolektibo larriko egoerak, aparteko katastrofe edo hondamendi publikokoak aurreikustea, baldin eta pertsonen bizitza eta osotasun fisikoa masiboki arriskuan egon badaitezke; pertsonen eta ondasunen babesa, halako egoerak gertatzen direnean, eta kaltetutako eremuak zaharberritzen eta berreraikitzen laguntzea.

Nafarroako Babes Zibilari eta Larrialdien Kudeaketari buruzko uztailaren 1eko 8/2005 Foru Legeak arautzen du arlo hori Nafarroan, eta horren bidez oinarriak jarri dira larrialdiak kudeatzeko sistema integratu eta bateragarri bat beti eskura egotea bermatzeko, Nafarroako lurralde eremuan gertatzen diren egoera kaltegarri, arriskutsu edo katastrofikoetan egin beharreko lanak egoki koordinatu, zuzendu eta kontrolatzeko.

Aipatu foru legeak, ondorengo zenbait araurekin batera –esaterako, Nafarroako Larrialdietako Agentzia sortzen duen 38/2006 Foru Dekretua– babes zibileko sistema integral eta moderno bat taxutu dute Nafarroan, Foru Komunitate osoan presentzia geografiko handia daukana eta herritarren beharrizanei erantzuten diena.

Hori dela-eta, parlamentu-talde honek ondoko erabaki proposamena aurkeztu du:

1. Nafarroako Parlamentuak Nafarroak egun sortua daukan Babes Zibilerako sistemarekiko aldekotasuna adierazten du.

2. Nafarroako Parlamentuak Nafarroako Gobernua premiatzen du pertsonen, haien ondasunen eta gure erkidegoko natur ondarearen segurtasun integrala bermatzen jarrai dezan, utzi ezineko zerbitzu publiko gisa.

3. Nafarroako Parlamentuak arbuiatu egiten du babes zibilaren esparruan lan egiten ari diren erakunde publiko edo pribatuak uki ditzakeen murrizketa oro, dela ekonomikoa, dela langileen arlokoa.

